Mit o.e.Marga Kool en Carolien Hunneman
Twiede literaire aovend op 23 meert 
De twiede literaire aovend die de Schrieversronte in et jubileumjaor orgeniseert is op vri’jdag 23 meert. De aovend zal holen wodden in kefé ’t Anker in Else en begint om 20.00 ure. 
Veur een slim antrekkelik pergramme zorgen de bekende Drentse schriefster Marga Kool, zi’j zal veural prachtige verhaelen naor veuren brengen. Butendat kommen ok Ria Westerhuis en Delia Bremer, ok al uut Drenthe. Ria en Delia bin ondertussen aorig bekend om mit naeme heur erotische gedichten in et Drents… 

Netuurlik doen d’r ok an disse twiede literaire aovend Stellingwarvers mit: zo zal d’r flink ommedaenken wezen veur et ni’jste boek van Roely Bakker ‘Verzin’, dat krek veur de jaorwisseling verscheen. Geke Zanen-Dokter, van vroeger uut Makkinge, prissenteeert de aovend en zal ok mit Roely over heur schrieveri’je praoten gaon. Ok de meziek van disse aovend komt uut Stellingwarf: de suksesvolle Carolien Hunneman van Oosterwoolde is doende mit et maeken van heur eerste cd, en daor zal ze 23 meert vast eeen tal lieties van heuren laoten! 

Et vul jim misschien al op: wodde de eerste literaire aovend verzorgd deur alliend mar manluden, de twiede is veur rekening van alliend vrouwluden. En geleuf et of niet: et is allemaole stom toeval…
De intree veur de literaire aovend in Else is zowat vergees, die is mar € 5,00. 
